
Աստվածաշնչյան առակները խմբավորվում են Հին Կտակարանի Առակաց 
գրքում եւ Նոր Կտակարանում, առավելապես' Մատթեոսի եւ Ղուկասի Ավետա
րաններում: Առակաց գիրքը հայ միջնադարյան մատենագրության մեջ մեկնել են 
Համամ Արեւելցին1 եւ Ներսես Լամբրոնացին2, իսկ Նոր Կտակարանի առակների 
վերաբերյալ առավելապես շրջանառվել է Պետրոս Բերդումյանի «Աղբիւր բա- 
ցեալ»3 աշխատությունը:

Առակը, իբրեւ կանոն, երկշերտ է, ունի ոչ միայն մակերեսային, իրավիճակային 
պարզությամբ բովանդակություն, այլեւ' խորքային ենթաշերտեր, որոնք տարբեր
վում, երբեմն նույնիսկ հակասում են արտաքին, ակնհայտ իմաստին, որը հաճախ 
բացասական խտացումով է. այդ ենթաշերտերի ընկալումը հնարավոր է միայն 
նյութին ստեղծագործաբար մոտենալու պարագային:

Ավետարանական առակները մեկնելու եւ ընկալելու համար շատ կարեւոր է 
դրվագները «.առանձնացնել ընդհանուր շարակարգից: Մեկնիչների համար առաջ
նային կարեւորություն ունի ոչ միայն առակների խրատական եւ այլաբանական 
շերտերի բացահայտումը, այլ նաեւ հանգամանալից անդրադարձը, թե Քրիստոս 
ինչ պայմաններում պատմեց տվյալ առակը, ում էր ուղղված Նրա խոսքը' աշա
կերտների՞ն, փարիսեցիների՞ն, թե՞ հավաքվածներին: Այս հետեւողականությունը 
ենթադրում է առակի համակցված ըմբռնում, բնագիրը խեղաթյուրող դրվագային 
մեկնության մերժում: Այսպես, եթե «Անիրավ տնտեսը» առակից հնարավոր է «կոր
զել» ասացվածային (աֆորիստիկ) որեւէ միտք, ինչպես օրինակ' «Արարէք ձեզ բա
րեկամս ի մամոնայէ անիրաւութեան» (Ղուկ. ԺԶ. 9), ապա միայն ասելիքը մասնա- 
տելու, թերի դարձնելու պարագայում:

1 Տե՜՛ս Համամ Արեւելցի, Մեկնութիւն առակաց, աշխ.' Մխիթար քհն. Սարիբեկյանի, Երեւան, 
1994, էջ 161-252:

2 Մաշտոցի անվան Մատենադարան (այսուհետ' ՄՄ) ձեռ. Հմր 4211, թ. 1ա-286ա:
3 Տե՛՛ս Պետրոս Բերդումեան, Աղբիւր բացեալ (Աւետարանական առակների մեկնութիւն), Ս. էջ

միածին, 2008, էջ 349:

«Անիրավ տնտեսը», թերեւս, նորկտակարանյան բարդ առակներից է: Դարե
րի ընթացքում դրա թերի ընկալումը բազում վեճերի եւ թյուրըմբռնումների առիթ է 
հանդիսացել: Այն կարելի է դասել Նոր Կտակարանի դժվարմեկնելի հատվածների 
շարքում, հետեւաբար առակը հարկավոր է դիտարկել քրիստոնեական վարդապե
տության շարակարգում. չէ± որ արտաքին պատմությունը տնտեսի մանր հանցանք
ների մասին է. նա կեղծում էր տիրոջ մուրհակները, ինչքը ոլինչ դարձնում ի շահ 
իրեն, այսինքն' տիրոջ կարողությունը ոչ միայն չէր ավելացնում, այլեւ վատնում 
էր... Դրան հաջորդում է առակի անսպասելի հանգուցալուծումը. ընկալման բար
դությունը հենց այն է, որ տերը ոչ միայն չի պատժում տնտեսին, այլեւ գովաբանում 
է նրան:

Ավետարանական որեւէ առակ մեկնելու համար հարկավոր է նախ զատորոշել 
դրա խորհրդաբանական կառուցվածքը եւ հստակեցնել, թե ինչ հարցեր են ծագում 
սուրբգրային վերոնշյալ հատվածի ընթերցման ժամանակ: Հայ Եկեղեցու նշանա
վոր սուրբ, ԺԴ. դ. վարդապետ Գրիգոր Տաթեւացին այս առակում նկարագրվող 
«տունը» մասնավորում է այսպես. «Տեսցուք զառաջին գլուխն, թէ քանի± են տունք, 
եւ տնտեսք ի նոսա: Ասեմք թէ' Զ. եղանակաւ ասին տունք Աստուծոյ: Առաջին տուն' 
իմանի երկինքն, եւ ի մտնալեացն աշխարհ. ըստ այնմ' «Իմաստութիւն շինեաց իւր 
տուն» (Առակ. ԻԴ. 3), իսկ տնտեսք ի նմա ամենայն դասք հրեշտակացն. «զի պաշ- 
տօնեայք են, եւ արարօղք կամաց նորա, որպէս ասէ մարգարէն»4:

«Տան» այլասացությունը գրեթե նույն կերպ է բացատրում նաեւ Ս. Գրիգոր 
Տաթեւացու աշակերտ Մատթեոս Ջուղայեցին5. «Արդ, նախ «տուն» կոչի երկինքն, 
այսինքն' իմանալի աշխարհը, ըստ այնմ' «Իմաստութեամբ շինեաց իւր տուն» 
(Առակ. ԻԴ. 3): Իսկ «տնտեսք» ի նմա' դասս հրեշտակաց, ըստ այնմ' «Պաշտօ- 
նեայք եւ հոգիք հարկաւորք են, որ առաքինի սպասաւորութիւն...» (հմմտ. Եբր. Ա. 
13)»6:

Հայ մեկնողական գրականության մեջ, հատկապես Տաթեւի դպրոցում հա
ճախ են օգտագործել հարցուպատասխանի (հուն.' katechesis) սկզբունքը' որո- 
շակիացնելով, թե ինչ հարցեր են ծագել այս կամ այն դրվագն ընթերցելիս. «Արդ, 
վասն առակի տնտեսին' չորս ինչ գիտելի է: Նախ թէ որքանաբար ասին տունք' եւ 
տնտեսք ի նմա: Երկրորդ' թէ որպէս ամբաստանի եւ կոչի: Երրորդ' թէ զինչ է ձէթն

4 Գրիգոր Տաթեւացի, Գիրք քարոզութեան, որ կոչի Ձմեռան հատոր, Կոստանդնուպօլիս, 1740, 
էջ 393 (այսուհետ' Գրիգոր Տաթեւացի, Ձմեռան):

5 Մատթեոս Տուղայեցին ԺԴ. դարավերջին եւ ԺԵ. դարի առաջին տասնամյակներին ապրած 
հայ նշանավոր ասվածաբաններից է, որի մասին տեղեկություններ են հասել հենց իր թողած մատե
նագրական ժառանգության միջոցով: Նրա անունը կապվում է Տաթեւի դպրոցի ոսկե շրջանի հետ: 
Նրա երկերն ընդօրինակվել են ոչ միայն Հայաստանում, այլ նաեւ հայաշատ գաղութներում. տե՛՛ս 
Լեւոն Խաչիկյան, Մատթէոս Տուղայեցու կեանքն ու մատենագիտութիւնը, հտ. Ա., Երեւան, 1995, 
էջ 247-272:

6 Մատթէոս Տուղա յեցի , Մեկնութիւն Աւետարանին Ղուկասու, ՄՄ ձեռ. 2519, թ. 48բ:

եւ ցորեանն: Չորրորդ' վասն է՞ր գովի տնտեսն անիրաւութեան»7: Ըստ Ս. Գրիգոր 
Տաթեւացու' «տունը» կարելի է ընկալել եւ որպես համայն աշխարհի, եւ որպես 
մարդու ներաշխարհի այլասացություն. «Տուն կոչի աշխարհս զգալի. ըստ որում' 
«Լուցանէ զճրագ մարմնոյն' եւ ածէ աւել ի տան աշխարհի», իսկ տնտեսն ի սմա 
մարդկայինս բնութիւն, զոր իշխան եւ Տէր կացոյց ամենայնի. «Եւ զամենայն ինչ 
հնազանդ արար ի ներքոյ ոտից նորա. զխաշն եւ զարջառն եւ զայլն»8, ինչպես 
նաեւ' որոշակի առարկայական, շոշափելի մի երեւույթ. «...տուն կոչի հինն Սիօն եւ 
տաճարն Սողոմօնի. ըստ որում' «Տուն իմ տուն աղօթից կոչեսցի. եւ դուք արարիք 
զդա այրս աւազակաց. եւ տնտեսք հին օրինաց առաջնորդք եւ քահանայապետք 
ի նմա»9: Այսպիսով, նկատելի է, որ մեկնիչի համար ոչ միայն չկա երկրորդական 
դրվագ, այլեւ' պատահական բառ: Ալեքսանդրյան մեկնողական դպրոցի սկզբունք
ներից էր բազմաշերտ քննությունը' սուրբգրային յուրաքանչյուր բառի առանձնակի 
կարեւորմամբ. էական էր ոչ միայն նշյալ բառի շարակարգային բացատրությունը, 
այլ նաեւ, թե այն ինչ իմաստներ, շերտեր, հատկություններ եւ բնորոշումներ ուներ10: 

«Անիրավ տնտեսը» առակը քրիստոնեական վարդապետության մեջ խիստ 
կարեւոր է. տարաբնույթ այլաբանությունները երբեմն «փրկօղակի» նման ամբող
ջացնում են բոլոր կարծիքները: Պահքի շրջանում ընթերցվող մեկ այլ' «Անմիտ 
մեծատան» առակը (Ղուկ. ԺԲ. 16-21) մեկնելիս Իգնատիոս Սեւլեռնեցին11 գրում է. 
«Դարձեալ են, զորս մեծացոյց, եւ նոքա յուսացան ի մեծութիւնս եւ մոռացան, թէ է 
Աստուած, որ մեծացուցանէ եւ աղքատացուցանէ: Եւ այնքան յաւրացեալ, հարան 
ի սէր ընչիցն, մինչեւ խաւարեալք յախտիցն ցանկութեանց, անյոյս եղեն յաստուա- 
ծային փառացն եւ ի մեծութենէ անտի, որ արդարոցն պահեալ կան յերկինս»12: 

«Անիրավ տնտեսը» այն առակներից է, ուր Քրիստոս խոսում է երկրային 
հարստության մասին' Աստծո եւ մարդու հարաբերության ակնարկով: Առակում 
առաջնայինը նյութեղենից ազատ լինելու, ունեցվածքից հեշտությամբ բաժանվե
լու խրատն է, քանի որ մարդ չպետք է կառչի եւ իրեն տեր համարի մի բանի, որը

7 Գրիգոր Տաթեւացի, Ձմեռան, էջ 393:
8 Անդ, էջ 394:
9 Անդ:
10 Ս. Գրիգոր Տաթեւացին անգամ ավետարանական ամբողջական մեջբերումներով չի ծանրա

բեռնում բնագիրը: Պարզաբանելով, թե որն է «մեծատնությունը», նա գրում է. «Նախ պարտ է 
գիտել' զի բազում իրօք զանազանի մեծութիւն մարդոյ: Նախ զի' մարդոյս մեծութիւն տալով է 
ստացեալ, իսկ Աստուծոյ մեծութիւն' բնութեամբ եւ ոչ յայլմէ»: Այնուհետեւ, ինչպես հատուկ է 
Ս. Գրիգոր Տաթեւացու ոճին, տալիս է այդ տարբերության բացատրությունը. «Աստուծոյ մեծութիւն 
անսկիզբն է եւ անվախճան, իսկ մարդոյս' սկսեալ եւ վախճանաւոր. զի էր երբեմն' որ ոչ ունէր. եւ 
եղիցի երբեմն զի ոչ լիցի», կամ' «Աստուծոյ մեծութիւն միշտ երանութիւն է, իսկ մարդոյս' երբեմն 
թշուառութիւն». «Ձմեռան», էջ 426:

11 «Գրիգոր Կաթուղիկոսի Պահլաւունւոյ եւ Ներսէսի Շնորհալւոյ եւ Սարգիս վարդապետին 
աշակերտներից էր Իգնատիոս, որ փառօք իւր ուսումնասիրական ընթացքը կատարելով Կարմիր 
վանքին մէջ, Սեաւ լերան Շափիր անապատը կամ վանքը առանձնացաւ». տե՛՛ս Գարեգին Զարբ- 
հանալեան, Պատմութիւն հայերէն դպրութեանց, հտ. Ա., Վենետիկ, 1865, էջ 520-1:

12 Իգնատիոս Սեւլեռնեցի, Մեկնութիւն Ղուկասու Աւետարանի, Կ. Պօլիս, 1824, էջ 211:

Տերն է նրան շնորհել. «Դարձեալ, զի երանեաց զաղքատութիւնն եւ արհամարհեաց 
զմեծութիւնն' ասելով. «Վայ ձեզ, մեծատանց[դ]» (Ղուկ. Զ. 24), վասն որոյ ասա- 
ցեալսն իւր հաւատարմացուսցէ յեղելոց իրաց մեծատամբն եւ Ղազարու»13: «Անի
րավ տնտեսի» եւ «Աղքատ Ղազարոսի» առակների զուգադրումը մեկնողական 
քարոզխոսության մեջ պատահական չէ. սա նկատելի է նաեւ Հայոց ճաշոց ծիսա
մատյանում14:

Իգնատիոս Սեւլեռնեցին «Անիրավ տնտեսի» մեկնությունն սկսում է «Կո
րած ոչխարի», «Կորած դրամի» եւ «Անառակ որդու» առակների շարակարգում. 
սա պայմանավորված չէ միայն ավետարանական ժամանակագրությամբ15: Մեր 
մեկնիչները ոչ միայն հազվադեպ են նախորդ երեք առակները շաղկապում «Անի
րավ տնտեսի» հետ, այլ ընդհակառակը, շեշտում են, որ թեեւ Քրիստոս «Անիրավ 
տնտեսի» առակը պատմեց նախորդ երեքի հետ նույն օրը, սակայն իմաստային 
առումով դրանք միմյանց հետ առնչություն չունեն16. այդպիսով ընդգծվում է, որ 
կարեւոր է նկատել առակների ուղերձների միմյանց հաջորդող զարգացումը Փրկչի 
քարոզներում: Իգնատիոս Սեւլեռնեցին իր մեկնության մեջ ընդգծում է, որ «Կորած 
ոչխարի», «Դրամի», «Անառակ որդու» առակներով Տերը նախ զարհուրեցնում է 
մեզ, ապա' ցույց տալիս ելքը «Անիրավ տնտեսի» առակով. «Արդ, այսպէս առեալ է 
եւ այս առակ յեղելոց իրաց: Կամեցաւ զարհուրեցուցանել եւ տալ գիտութիւն այնո- 
ցիկ կենացն որք աստի ի բաց վճարեցան: Առ այս պարտ է մերձ դնել զառաջին 
առակացն զբանս այն, որ ցուցաւ կարգ ունել: Առաջին գալ ի խնդիր կորուսեալ ոչ
խարին եւ դրամին եւ ապա ածեալ լինի իբրեւ զուարակ պատարագեալ ի վերայ 
անառակ բնութիւնես: Եւ արդ կացուցանէ տնտեսս յորոց փրկեաց պատարագաւն: 
Ցայսցանէ ոմանք արդարութեամբ գնացեալս եւ ոմանք անիրաւութեամբ զորս կոչէ 
տալ համարս: Եւ յայսոսիկ, որ զղջացան, գովեաց»17:

«Տան» եւ «մեծության» այլաբանություններն այս առակի խորհրդաբանական 
համակարգի սկիզբն են: Կարեւոր է հասկանալ, թե ով է ի վերջո «տնտեսը», որն է 
«տնտեսությունը»: Ս. Գրիգոր Տաթեւացին գրում է. «Տնտեսն չունի զիւր ինչ. այլ ի 
տէրունեաց հաւատացաւ նմա. այսպէս եւ մարդս բնութեամբ ոչ ինչ ունի, այլ յԱս- 
տուծոյ տուեալ է նմա ամենայն, զոր տեսանես ի վերայ երկրի»18: Ս. Գրիգոր Տա-

13 Մատթէոս Տուղա յեցի , նշվ. աշխ., թ. 53ա:
14 Տե՜՛ս «ճաշոց գիրք Հայաստանեայց Եկեղեցւոյ», Վաղարշապատ, 1832, էջ 126:
15 Քրիստոս որոշ առակներ պատմում է հաջորդաբար, որը դառնում է ասելիքի զարգացման 

յուրօրինակ եղանակ:
16 «Ըստ ժամանակին կարգաւ եդան ամենայն բանք առակացս այսոցիկ: Առաջինն այն. իջա

նելն ի Հաւրէ եւ գնալ զհետ մոլորեալ ոչխարին եւ զդրամն խնդրել եւ գտանել, յետ այնորիկ' տա՛՛լ 
զԻնքն' ի զենումն վասն անառակին դարձի, զի թէպէտ եւ խորհուրդն առ Աբրահամաւ ցուցաւ, այլ 
ելք կատարածի խորհրդոյն պատարագաւն Քրիստոսի'յայտնեցաւ, զի եւ ընդ պատիւ բնութեանս 
մերոյ նախանձաբեկքեղեն հրեշտակք». Իգնատիոս Սեւլեռնեցի, նշվ. աշխ., էջ 297-298:

17 Անդ, նշվ. աշխ., էջ 320:
18 Գրիգոր Տաթեւացի , Ձմեռան, էջ 394:

թեւացին նաեւ մերժում է հրեշտակներին «տնտես» կարծելու մտայնությունը. ավե
տարանական առակի տնտեսը մարդ է, քանի որ «վասն հրեշտակացն ոչ պատշա
ճի, զի նոքա ոչ են անիրաւ, այլ անմեղք են եւ արդարք եւ դժուարաշարժք ի մեղս, 
կամ' ամենեւին անշարժք»19:

Իգնատիոս Սեւլեռնեցին «տնտես» է անվանում նաեւ Եկեղեցին, որն իր 
մարմնի բոլոր անդամներով սպասավորության է կանգնած Տիրոջ «տան» մեջ, ինչ
պես վարդապետում են նշանավոր հայրերը. «Արդ իբրեւ այսքան խնամակալու- 
թեամբ ժողովեաց եւ արդարացոյց զբնութիւնս մեր, ապա շինէ տուն զեկեղեցի եւ 
կացուցանէ տնտես յայսմ տան ըստ իւրաքանչիւր աստիճան սպասաւորութեան: Եւ 
տնտես է իւրաքանչիւր ոք, եթէ մեծի եւ եթէ փոքու արժանացաւ շնորհի»20: Սա եւս 
կարեւոր դիտարկում է. բոլոր նրանք, որոնք Աստծուց գեթ որեւէ շնորհ են ստացել, 
արդեն իրենք են տնօրինում դրանից օգտվելու կամ չօգտվելու «տնտեսությունը»:

Որոշ մեկնիչներ «տնտեսության» նշանակությունը բացահայտելու համար 
մեջբերում են Ղուկասի Ավետարանի մեկ այլ համար եւս, ուր Քրիստոս բացատ
րում է. «Ո±վ իցէ հաւատարիմ տնտես եւ իմաստուն, զոր կացոյց Տէր իւր ի վերայ 
գերդաստանի իւրոյ տալ ի ժամու զկերակուրս» (Ղուկ. ԺԲ. 42)21: Հակոբ Նալյանն 
իր «Կիւրակէից» քարոզգրքում «Անիրավ տնտեսի» առակի մասին խոսելիս Ղու
կասի Ավետարանի այս համարն օգտագործում է իբրեւ բնաբան22:

Մատթեոս Ջուղայեցու «Մեկնութիւն Աւետարանին Ղուկասու» երկի ԺԶ. ճա
ռը նվիրված է «Անիրավ տնտեսի» առակի մեկնությանը, որը բաժանվում է հետեւ- 
յալ ենթաբաժինների' «Քանի* են տունք եւ տնտեսք», «Աստուած է կատարեալ մե
ծատուն», «Ցատկութիւն տնտեսին», «Պատճառ ելանելոյն», «Ո*վ են ամբաստա
նողդ», «Հոգւոյ մեղքն ձէթոյ նմանի, իսկ մարմնինը ցորեանի», «Իմաստնագոյն է 
քան հրեշտակն» եւ «Հրեշտակն որդիք լուսոյ են»23: «Անիրավ տնտեսի» առակում 
վարդապետության իմաստով հատկապես շատ կարեւոր է վերջին ենթամիավո- 
րը. «Քանի որ այս աշխարհի որդիներն ավելի ընդունակ են քան լույսի որդիները» 
(Ղուկ. ԺԶ. 8):

Դավանաբանական իմաստով կարեւոր են հատկապես «Անիրավ տնտեսի» 
առակի վերջին համարները, ուր խոսվում է մարդու բանական իմաստության մա
սին, որն այս երկրի վրա կարող է գերազանցել անգամ երկնային հրեշտակներին: 
Այս խոսքերը, անշուշտ, աստվածաբանական մտքի ուշադրությունը պետք է իրենց

19 Անդ:
20 Իգնատիոս Սեւլեռնեցի, նշվ. աշխ., էջ 298:
21 Ս. Գրիգոր Տաթեւացին կարգաբերում է թե' տնտեսի հատկանիշները, թե' դրանցից արտածվող 

այլաբանությունը. «Զի պատրաստեսցէ զկերակուրն ի ժամու, եւ տացէ յամենայն ժամ ծառա֊ 
յակցացն. նոյնպէս եւ մեզ պարտ է ի ժամու զկերակուրս հոգւոյ պատրաստել, եւ յամենայն ժամու 
կերակրել զընկերս մեր եւ զհոգիս». Գրիգոր Տաթեւացի, նշվ. աշխ., էջ 394:

22 Տես ՄՄ ձեռ. Հմր 3322, թ. 44ա:
23 Մատթէոս Տուղա յեցի , նշվ. աշխ., թ. 48բ-52ա:

վրա բեւեռեին, քանի որ Ավետարանում կարեւոր է բառային ցանկացած նրբերանգ. 
խոսենք նախ հետեւյալ համարի գրաբարյան թարգմանության մասին. «Զի որդիք 
աշխարհիս այսորիկ իմաստնագոյնք են քան զորդիս լուսոյ յազգս իւրեանց» (Ղուկ. 
ժԶ. 8)24: Մեծատան' իր տնտեսի գովաբանության մեջ հեգնական ոչինչ չկար: 
Լսելով տնտեսի արարքների մասին' մեծատունը դրանք համարում է նպատակա- 
ուղղված, կանխամտածված: «Անառակ որդու» առակում կրտսեր որդին զղջում է' 
ասելով. «Քանի՞ վարձկանք են ի տան հաւր իմոյ հացալից, եւ ես աստ սովամահ 
կորնչիմ» (Ղուկ. ԺԵ. 17): Հովհան Ոսկեբերանն այդ զղջման մեջ նկատում է մարդ
կային իմաստնությունը. «...զի մարդիկ թէպէտ եւ մեղանչեն, բայց փութով զղջան 
եւ արտասուեն եւ ապազաւէն, եւ խնդրեն զդարձն եւ աւաղեն զանցեալ ժամանակն 
յանպէտս ծախելով, յոյժ զղջան եւ արտասուեն եւ խնդրեն զողորմութիւն յԱրարչէն, 
եւ ընդ խորհելն եւս սկիզբն առնեն, եւ ոչ յապաղեն, որպէս զանառակ որդին, որ ընդ 
խորհելն եւս սկիզբն արար եւ ասաց. «Ցարուցեալ գնացից առ հայրն իմ եւ ասացից' 
Հայր մեղայ յերինս եւ առաջի քո....»25:

Ինչ վերաբերում է «լույսի որդիներ» ձեւակերպմանը, այն հանդիպում ենք ինչ
պես Նոր (Ցովհ. ԺԲ. 36), այնպես եւ Հին Կտակարանում (Եփ. Ե. 8, Ա. Թ-ես. Ե. 
5): Դավանաբանական առումով այս առանցքային արտահայտությունը Ս. Գրի
գոր Տաթեւացին հմտորեն առնչակցում է «Անառակ որդու» առակի եղբայրների 
ազգակցությանը. «Եդրարս կոլէ մարդոյս զհրեշտակացն դասս. զի ի միոյ ծնողէ 
եւ արարչէ գոյացան եւ եղեն. որպէս յառակս անառակին' երէց եւ կրտսեր որդիս 
անուանէ»26: Իսկ հետո թվարկում է տարբերությունները. «Նախ' զի նոքա երէց են 
ժամանակաւ. զի ընդ լուսոյն եւ հրեղէն երկնիցն գոյացան, եւ մարդս կրտսեր ի վե
ցերորդ աւուրն արարաւ: Երկրորդ' նոքա իմացականք են, եւ մարդս' բանական: 
Երրորդ' նոքա անմահք, եւ մարդս' մահկանացու: Չորրորդ' նոքա անմարմինք, եւ 
մարդս' մարմին եւ կրտսեր: Հինգերորդ' երէց են նոքա, զի միահաղոյն գոլացան 
եւ կատարեցան թոլով, իսկ կրտսեր է մարդս ծննդեամբք ի միմեանց յապաղելով 
կատարեալ... »27:

ժամանակակից մի շարք գիտնականներ դեմ են արտահայտվում առակնե
րի չափազանց այլաբանական մեկնությանը28: Սակայն անքննելի է, որ առանց 
այլաբանական մոտեցման անհնար է բացահայտել առակների իրական ասելիքը.

24 Օրինակ' ռուսերեն տարբերակում. «Ибо сыны века сего догадливее сынов света в своём 
роде», ինչպես մեր աշխարհաբարում' « ընդունակ». տեղի է ունեցել իմաստից մասնակի շեղում: 
Այնինչ գրաբարը հավատարիմ է հունարեն բնագրին' «фр0У1̂ 0 £», եւ աշխարհի որդիներին կոչում 
է « իմաստնագոյնք»:

25 Հովհան Ոսկեբերան, ճառք, նշխարք ի մեկնութեանց Սուրբ Գրոց, էջմիածին, 2008, էջ 359:
26 Գրիգոր Տաթեւացի , Գիրք քարոզութեան, որ կոչի Ամառան հատոր, Կոստանդնուպօլիս, 

1741, էջ 579 (այսուհետ' Գրիգոր Տաթեւացի , Ամառան):
27 Անդ:
28 Տե՛՛ս Jeremias, The Parabels of Jesus, New York, 1963. C. H. Dodd, The Parables of Kingdom, 

New York, 1957:

«Անիրավ տնտեսի» մեկնությունները սրա վառ օրինակն են: Իրոք, հավատացյալի 
համար այն դյուրըմբռնելիներից չէ, անգամ ուսյալներին հաճախ լիովին ընկալե
լի չի եղել. «Բոլոր մեկնիչները համաձայն են, թէ «Տնտեսի» առակը շատ ներքին 
դժուարութիւններով լեցուն հատուած մըն է, եւ թէ շատ նուրբ մեկնութեանց պէտք 
կայ, որպէս զի Ցիսուսի բերանով անիրաւ շահը արդարացուած չըսուի»29:

Հռոմեական կայսրության մեջ անգամ եղել է ժամանակաշրջան, երբ չկարո
ղանալով այս առակը ճիշտ հասկանալ' այն համարել են հետագայում հավելված, 
Քրիստոսի վարդապետությանը չառնչվող, անտեսման արժանի մի հատված, եւ 
Հուլիանոս Ուրացող կայսեր կարգադրանքով հատվածը հանվել է ավետարանա
կան ամբողջական բնագրից30: Ու թեեւ կարճ ժամանակ անց այդ սրբապղծութ
յունն ուղղվել է, սակայն ակնհայտ է, որ Փրկչի պատմած որեւէ այլ առակ քրիստո
նեական աշխարհում այսքան խնդրահարույց չի եղել:

Անդրադառնալով «Անիրավ տնտեսի» առակին' նշենք, որ միանգամայն 
անհիմն էին բոլոր այն վարկածները, ըստ որոնց' այս հատվածը նորկտակարան- 
յան բնագրին է հավելվել ուշ շրջանում, ինչպես Բ. Գլադկովն է նկատում. «Եթե 
Ավետարանի ընթերցման ժամանակ հանդիպող բոլոր խնդրահարույց հատված
ները բացատրենք նախնական բնագրի' ձեռքից ձեռք գրվելու ընթացքում խաթար- 
մամբ, ապա ի վերջո կհանգենք Ավետարանի իսկության ժխտմանը, այսինքն' 
կասկածի տակ կդնենք հավաստիությունը մեր ձեռքին եղած ձեռագրերի, որոնք 
անվանդել են մեզ իրենք' առաքյալները»31:

Վերջապես, այս առակի բարդութլունն այն է, որ Փրկիչն այստեղ բավական 
ներթաքույց է փոխանցում Իր ուսմունքը: Առակն անհնար է հասկանալ առանց մեկ
նողական գրականության, ուր այն բացահայտվում է ավետարանական քարոզխո- 
սության ամբողջական շարակարգում:

Ոմանք թյուրիմացաբար կարծում են, թե Քրիստոս, բացի «Սերմնացանի» 
եւ «Որոմների» առակների բացատրութլունից (Մատթ. ԺԳ. 4-23, Մարկ. Դ. 3-25, 
Ղուկ. Ը. 4, Մատթ. ԺԳ. 24-52), որեւէ այլ տեղ իր առակները չի մեկնում: Սա, 
անշուշտ, մոլորություն է. պարզապես այդ երկու դրվագում աշակերտները խնդրում 
են ուսուցչից հավելյալ պարզաբանում, մյուս դեպքերում բացատրությունն ավե
տարանական ողջ բնագիրն է: Եւ ամենակարեւորը. Ինքը' Քրիստոս, իր ասելիքն 
ամփոփում է մեկնողական կամ խրատական երկու կամ երեք ուղերձներով, որոնք, 
իբրեւ կանոն, սկսվում են' «Եւ ես ձեզ ասում եմ» կամ «Իսկ ես ձեզ ասում եմ» բա
ռերով: «Անիրավ տնտեսի» առակում այդ ամփոփումներն առավել քան ակներեւ

29 Մաղաքիա արք. Օրմանեան, Համապատում, Կոստանդնուպոլիս, 1911, էջ 494:
30 Տե՜՛ս Прот. Серафим Слоботский, Новые враги христянства, http://azbyka.ru/dictionary/08/ 

zakon_bozhiy_216-all.shtml:
31 Пометнев Сергий (священник), Приставник или управитель? http://www.bogoslov.ru/text/ 

2783808.html:

http://azbyka.ru/dictionary/08/
http://www.bogoslov.ru/text/


2015 Ե «ԱՆԻՐԱՎ ՏՆՏԵՍԸ» ԱՌԱԿԻ ՄԵԿՆՈՒԹՑԱՆ. 109

են. Ղուկասի Ավետարանի ժԶ. 8-13 համարներն առակի ամփոփումն են. «Ուստի, 
որ զայլոցն վատնէ զիւրն ամենեւին ոչ կարէ պահել: Զայս միտ ասի. «Եթէ օտարին 
չեղէք հաւատարիմ, զձերն ո՞ տացէ ձեզ» (Ղուկ. ժԶ. 12)32, ապա մյուս ճշմարտութ
յունը, որ բխում է այս առակից. «Ոչ ոք կարէ երկուց տերանց ծառայել. զի եթէ զմին 
ատիցէ, եւ զմեւսն սիրէ, կամ զմին մեծարիցէ, եւ զմեւսն արհամարհիցէ: Ոչ կարէք 
Աստուծոյ ծառայել եւ մամոնայի» (Ղուկ. ժԶ. 13):

Նորկտակարանյան վերոնշյալ համարները թերեւս ամենաարծարծված եւ 
բազմիցս մեկնված հատվածներից են: Սակայն հատկապես ուսանելի է Աբրահամ 
Աստրապատցու33 հետեւյալ զուգադրումը. «...զի ընդ մեզ ոչ կարեմք տանել զայնո- 
սիկ, վասն զի շունն հետեւի երկու մարդկան, որոյ իցէ ոչ գիտէ, բայց մինչ մարդիկք 
բաժանին ի միմեանց, յայնժամ շունն հետեւի ի Տեառն իւրում»34:

Վերոնշյալ խրատները բացահայտում են «Անիրավ տնտեսի» առակի' «Արա- 
րէք ձեզ բարեկամս ի մամոնայէ անիրաւութեան» (Ղուկ. ժԶ. 9) հատվածի իմաստը: 

«Մամոնա» բառն ասորերեն կամ արամերեն պարզապես նշանակում է ունեց
վածք, հարստություն35 (մեր օրերում նաեւ' դրամ, փող): Եւ ուրեմն ինլո՞ւ ասվեց. 
«Անիրավ մամոնայից ձեզ բարեկամներ արեք»: Նախ' ինչո՞ւ է դրամն անիրավ: 
Եթե մի շարք հեղինակների մեկնությունները փորձենք ի մի բերել եւ ձեւակերպել, 
պատճառն այն է, որ փողը' «մամոնան», խաբում է մարդուն. այն ապահովության 
զգացում է տափս իր տիրոջը, իսկ վտանգի ժամանակ «լքում» նրան: «Անիրավ» 
է, որովհետեւ հուսախաբ է անում իրեն ձգտողներին36: Հիշենք հարուստի պատ
մությունը, որը մոտեցել էր Քրիստոսին եւ ասում էր, թե բոլոր պատվիրանները գի
տի, մանկությունից հետեւում է դրանց, իսկ Փրկիչը պատասխանում է. «Եթէ կամիս 
կատարեալ լինել, երթ վաճառեա՛ զինչս քո եւ տուր աղքատաց, եւ ունիցիս գանձս 
յերկինս, եւ եկ զկնի իմ» (Մատթ. ժԹ. 21): Ըստ Մատթեոս Ջուղալեցու' երկրա
յին հարստությամբ հնարավոր է «գնել» երկնային արքայությունը, սակայն ճանա
պարհն այդ կարողությունից խոհեմորեն բաժանվելն է, բարեգործությունը. դրամը 
որքան բաժանում ենք ընչազուրկներին, այնքան ընդունելի ենք դառնում «հավի
տենական հարկերում», ինչպես Մատթեոս Ջուղայեցին է գրում. «Եւ դարձեալ' 
տայ Աստուած զինչս մարմնականս, զի նովաւ գնեսցեն զարքայութիւնն' ըստ այնմ. 
«Արարէք ձեզ բարեկամս ի մամոնայէ անիրաւութեան, զի յորժամ պակասեսցի 
այս, ընդունիցին զձեզ յարկսն յաւիտենից» (Ղուկ. ժԶ. 9): Իսկ այրս այս զդիմակն

32 Պետրոս Բերդումեան, Աղբիւր բացեալ, էջ 121:
33 ժ Ը . դարի մատենագիր, Մայր Աթոռ Ս. էջմիածնի միաբան. աշակերտել է Հովսեփ Տա- 

թեւացուն: Եղել է Զմյուռնիայի եւ Սյունյաց առաջնորդ (1774-1776 թթ.). տե՛՛ս Հ. Ս. Անասյան, 
Հայկական մատենագիտություն, հտ. Ա., Երեւան, 1976, էջ 87:

34 «Ցաղագս երեք կացութեան մարդոյ ի կեանս, այսինքն' ի մահուան եւ յետ մահուան», ՄՄ 
ձեռ. 2230, 47բ:

35 Տե՛՛ս «Նոր բառգիրք Հայկազեան լեզուի», Վենետիկ, 1837, էջ 200:
36 Վաղինակ վրդ. Մելոյեան , Մեր Տիրոջ եւ Փրկչին առակներու բացատրութիւնը, հտ. Բ., 

Պէյրութ, 2010, էջ 140:

աստուածային կամացն արար, զի ոչ սփռեաց եւ ետ աղքատաց, զի արդարութիւն 
նորա մնացեալ էր յաւիտեան»37: Որոշ առակներում խոսվում է երկնային վարձատ- 
րութլան մասին, եւ հիմնականում այդ խոստումն է, որ մի շարք առակներ ի մի են 
բերվել եւ Եկեղեցում ընթերցվում են Մեծի Պահոց շրջանում: «Անիրավ տնտեսը» 
այդ շարքում է «Տասը մնասների», «Անպտուղ թզենու», «Տասը կույսերի», «Անա
ռակ որդու», «Անիրավ դատավորի» առակների հետ միասին:

Նախ փորձենք հավատարիմ լինել փոքր, երկրային հանապազօրյա գործե
րում. «Որ ի փոքուն հալատարիմ է, եւ ի բազմին հալատարիմ է. եւ որ ի փոքուն' 
անիրաւ, եւ ի բազմին անիրաւ է» (Ղուկ. ժԶ. 10): Սակավի մեջ հավատարիմ ծա
ռայի վարձատրության մասին խոսվում է նաեւ «Տասը մնասների» առակում. «Ազ- 
նիւ ծառայ եւ բարի, զի ի սակաւուդ հաւատարիմ եղեր, լիցիս իշխանութիւն ունել 
տասն քաղաքի» (Ղուկ. ժԹ. 17): Այս հատվածի մեկնության ժամանակ շատերը 
հիշում են Մատթոսի Աւետարանի հետեւյալ համարը. «Ի փոքուն հաւատարիմ ես, 
ի վերայ բազմաց կացուցից զքեզ» (Մատթ. ԻԵ. 23): Նմանօրինակ զուգադրումներ 
քիչ չեն: Հիշենք միայն առավել վաղ շրջանի հեղինակներից Իգնատիոս Սեւլեռնե- 
ցուն. «Ըստ որում զվատթարսն յանհաւատարիմ լինելոյն դատէ, ըստ նմին եւ զսո- 
սա' ի հաւատարիմ լինելոյն պատուէ: Անդ ասէ. «Եթէ յանիրաւ մամոնային չեղէք 
հաւատարիմ, զճշմարիտն եւ զձերն ձեզ ո՞ հաւատասցէ» (Ղուկ. ժԶ. 11): Իսկ աստ 
ասէ, զի' «Ի սակաւուդ հաւատարիմ եղեր, լիցիս իշխան տասն քաղաքի» (հմմտ. 
Ղուկ. ժՌ. 17)»38:

Նորկտակարանյան առակի կարեւոր առանձնահատկություններից է նաեւ 
այն, որ թեեւ պատմութլունը կարող է համեմվել տարաբնույթ դրվագներով, սա
կայն առակի հիմնական ուղերձը, ասելիքը' իբրեւ եզրահանգում, մնում է ամբող
ջական եւ պարզորոշ: Այսինքն' ի վերջո երկրորդական հանգամանքները դառնում 
են աստիճան, որով պետք է բարձրանալ' առակի հիմնական գաղափարին հասու 
դառնալու համար: Այս առակի պարագայում աստիճանն ուղեկցում է մեզ. «Եթէ 
օտարին չեղէք հաւատարիմ, զձերն ո՞ տացէ ձեզ» (Ղուկ. ժԶ. 12):

37 Մատթեոս Տուղա յեցի , նշվ. աշխ., թ. 26ա:
38 Իգնատիոս Սեւլեռնեցի, նշվ. աշխ., էջ 373:

РЕЗЮМЕ

Армянская экзегетическая школа одна из самых древних. Она прямая 
наследница Святоотеческой богословской мысли. До нас дошли в частно
сти в жанре проповеди разносторонние Библейские толкование. Притча о 
‘ ’Неверном домоправителе’’ одна из самых труднопонимаемих частей Нового 
Завета которая стало причиной многих споров. В статье приводится отрывки 
из средневековых армянский толкователей, которые пытались раскрыть симво
лическую сторону этой притчи.

SUMMARY

Armenian exegetical school one of the oldest. It is a direct heiress of Patristic 
theological thought. We were reached in particular genre versatile preaching Biblical 
interpretation. Parable of the ‘ ’Unjust steward’’ one of the most difficult to under
stand parts of the New Testament which was the cause of many disputes. Article 
excerpts from medieval Armenian interpreters who tried to reveal the symbolic side 
of this parable.




